
■

■

e
. Per part han quellas e quels

collaborau gia ils davos onns cun igl En-
semble vocal dil Grischun ed han per-
schuadiu/incantau gl’auditori e las me-
dias cun lur qualitad musicala.

Ultra da quei vegnan cantadas al con-
cert digl ensemble vocal treis motettas
davart temas gregorians da Maurice Du-
ruflé (1902 – 1986). Quellas motettas a
capella cun lur caracter cordial dattan in
cunteraccent allas ovras da Bach.

Datas dil concert:
sonda, igl 1. da december allas 20.00
en la baselgia S. Martin a Cuera,
dumengia, ils 2 da december allas 18.00
en la baselgia parochiala da Laax.
Prevendita: Cuera: classico jehli;
Cassa dalla sera allas 19.15
Laax: cassa dalla sera allas 17.15

■

Silvia Casutt-Derungs Toni Camathias
sco niev parlamentari el parlament re-
giunal absolutamein giustificada. Dapi

la primavera 2006 diregia el cun
slontsch, tschaffen ed energia la barca
communala da Laax. Sco quei ch’ins in-
tervegn da fontaunas fidadas seigi el se-
luvraus en spert e cumpetentamein en
sia nova scharscha. Malgrad che Toni
Camathias ei pér dapi cuort temps pre-
sident da vischnaunca a Laax san ins
quintar che igl anteriur commember
dalla suprastonza communala vegni a
s’engaschar vigurusamein el ravugl dil
parlament regiunal.

Ton per la suprastonza sco pil parla-
ment regiunal dat ei dapli candidats che
posts ch’ein d’occupar. Ei dat pia ina
elecziun da cumbat. Perquei eis ei d’emi-
nenta impurtonza che votantas e votants
mondien stediamein a votar. Mintga
vusch quenta. Perquei duein Silvia Ca-
sutt per la suprastonza e Toni Cama-
thias per il parlament figurar sin mintga
cedel da votar.

Armin Casutt, impressari, Falera

■

Ina vusch per Max Buchli
Cu nus eligin ils 25 da november il par-
lament regiunal dalla Regiun Surselva
prendein nus ina decisiun ch’ei d’emi-
nenta impurtonza per nies avegnir. Ei va
per la midada dil sistem vegl cun delegai
eligi dallas vischnauncas vi sin in sistem
cun candidats purtai dallas partidas e che
ston vegnir eligi dalla maioritad dalla po-
populaziun en lur circuit electoral.

Sche il parlament eligius dil pievel ei
la finala megliers e pren pli spert deci-
siuns vegn igl avegnir a mussar. Segir ei
denton che las vischnauncas pintgas agl
ur san tschentar pli paucs representants

e san aschia era buca far valer lur meini.
Cun Max Buchli han las vischnauncas
dalla Foppa nominau in candidat
ch’ademplescha bein las premissas per in
tal uffeci. Max Buchli ei buca commem-
ber d’ina partida, ei independents e sa
aschia ademplir siu uffeci senza stuer
prender risguard d’ina partida. Nus spe-
rein bugen che las vischnauncas tudes-
tgas dil cumin dalla Foppa seigien vina-
von representadas el parlament regiunal
e nus supplichein perquei da dar Vossa
vusch a Max Buchli.

Benedikt Bühler, Valendau

■ OPINIUNS

«Dasperapro»?
Il scriptur e la politica

Jacques Guidon ha abunà la «Weltwoche»,
«be a provas, baininclet» (Columna LQ,
2 november). Ed uschè ha el legì che
Köppel (Roger) e Teuwsen (Peer) preten-
dan che la litteratura mondiala stoppia
vegnir liberada da l’«ingaschamaint poli-
tic». Las ovras dad auturs engaschads èn
numnadamain catastrofas litteraras.
Köppel renvia, para, a famus litterats sco
Heidegger e Bloch.

Jacques Guidon n’è betg d’accord.
«Buna litteratura nun excluda ingascha-
maint public dasperapro.» El na preten-
da betg dad auturs rumantschs ch’els scri-
vian «poesia ingaschada, texts ingaschats,
dramas politics». «Dasperapro» dentant
fiss «alch commentar ingaschà» pensabel,
anzi giavischabel, pertge: «La scriptura /
il scriptur nu po esser apolitic».

Il scriptur fiss numnadamain «per re-
gla plü sensibel co il solit conuman», el
«vezza il muond suvent our d’ün punct
da vista special, extra-ordinari, differen-
zià. Il scriptur po dafatta avair ün tschert
talent da seismograph ed esser visiunari.»

L’artist «visiunari» è in vegl mitos,
ozendì concurrenzà surtut dad umens
pussants che blagan tuts cun lur «visiuns».
Era il «seismograph» ha concurrenza,
quella da diagnostichers e prognostichers
che ans din di e notg tras millis chanals
tge ch’i manca e tge ch’i duvrass. Are-
guard il «differenziar» pudess ins sa du-
mandar sche quai n’è betg plitost in’exi-
genza da la scienza e da la famusa «Sach-
prosa» che in tratg tipic dal scriver litterar.
E forsa fiss «differenziar» era insatge per
tuts e tuttas. «Specials» ed «extraordina-
ris»? Cun tut ils deodorants e parfums ch’i
dat ozendì «per glieud speciala»? Pli «sen-
sibels»? Forsa. Il spleen fascinant ch’ins
numna «art» dovra forsa glieud «sensibla».
«Spleen»? Italo Svevo è pli pessimist: in vi-
zi, e quai anc in privlus!

Guerra, violenza, ils mals da noss
mund. Auturas ed auturs fan a savair
ch’els sajan pertutgads, «betroffen», ch’els
protesteschian. Pertutgads èn era – per-
tge betg? – ils postins, las coiffeusas, ils fa-
legnams. La differenza è ch’els taschan
plitost, dentant ch’artists ed intellectuals
scrivan, discutan, fan canera. Scrivevan,
discutavan, faschevan canera. Uss paran
els da far sco ils falegnams. Po dar che lur
taschair saja fauss. Ma pertge fiss el pli
fauss che quel dals falegnams? Dovri liri-
chers u filosofas per chapir e per dir – be
per exempel – ch’i dat en Svizra grondas
e popularas partidas che vivan da resenti-
ments miserabels?

Taschan ils auturs perquai ch’els han
fatg per cumond a Köppel avant ch’el cu-
mondia ed han emblidà lur engascha-
ment per ch’el na ruinia lur art?

En tut il caos da discussiuns sur da l’art
datti ozendi in vast consens en in punct:
Sia funcziun principala n’è betg quella da
propagar ideologias, educar u confermar
normas. Surtut l’art modern para orien-
tà vers autras miras: Metter en dumonda
stereotips, debloccar, subvertir schemas
rigids, svegliar il senn per pussaivladads
utopicas, sensibilisar l’attenziun per quai

che na sa lascha reducir, categorisar, ad-
ministrar. En mintga cas: l’art modern è
dumonda, betg resposta. Sia relaziun cun
la pussanza è perquai radicalmain negati-
va, sceptica, ironica, polemica, disperada,
mai affirmativa. (Sur da Brecht che cele-
brescha Stalin e Pound che celebrescha
Mussolini scriva in’autra giada.) «Daspe-
rapro» èn blers da noss auturs bravs so-
cialdemocrats che fan bravs discurs so-
cialdemocratics. En lur texts litterars che
valan insatge èn els adina selvadis, sur-
prendents, incumpatibels cun aspectati-
vas e programs, cun quels da la partida,
ma era cun ils agens. Uschia datti ovras
profundamain antifaschistas sco quellas
da Pirandello scrittas da commembers
dad ina partida faschista. (Da Céline
in’autra giada.)

Köppel repeta ils stereotips ils pli ba-
nals da la definiziun da moderna. El vul
«liberar» l’art ch’è sa liberà avant tschien-
taners, ch’è adina stà liber. In tschert re-
tard èsi da conceder era a noss gronds
spierts innovativs.

Surprendent è forsa che la «Weltwo-
che» è in retard era areguard la litteratu-
ra rumantscha. Areguard Reto Caratsch
per exempel, patriot, liberal marca
«Gründerjahre», redactur da l’NZZ (che
n’è betg genuinamain anarchica) che scri-
va: «Il spiert es ün vagabund. Il spiert es
ün salip pelegrin, ün viandaunt sainza
pos ne pêsch, ün aventürier. Il spiert es
ün rebel, ün spiriver, ün girun… ün hom
sulvedi culla barba sbarüffeda da las stra-
soras e dals sboffaduoirs. Il spiert es tuot
– be na ün esnin chi porta prus- e fidel-
e diligiaintamaing ils sachs a mulin.»
Scrit dal 1949.

Cun il scriptur che «nu po esser apo-
litic» ha Jacques Guidon raschun. I resta
la dumonda sche quai dependa dal «da-
sperapro» u da l’activitad principala. Il
scriver è politic en ses liom cun il me-
dium, la lingua, fundamentalmain col-
lectiva, pussaivladad dad ina cuminanza
dad elavurar sias coordinatas d’orienta-
ziun, da senn e da valur. Cun destabilisar
questas coordinatas e dinamisar quest
medium e ses meds d’imaginar e raquin-
tar il mund ha il text litterar ina dimen-
siun politica. Ses effect è indirect, forsa
minimal, concurrenzà dal tumult da
vuschs uffizialmain politicas. En ina gia-
da dentant…

L’effect politic da la litteratura è indi-
rect, incalculabel e surprendent sco ella
sezza. Il «dasperapro» politic dad auturas
ed auturs po esser simpatic, el è bleras gia-
das commovent, impurtant a nivel da po-
litica «reala». L’unica dumonda areguard
il «dasperapro» è dentant, pertge ch’i fiss
da delegar el ad auturas ed auturs? Per-
quai ch’els èn spezials? Dovri glieud «spe-
ziala» per s’engaschar? Per far politica?

Clà Riatsch, Uni Turitg

P.S. Ed ils gronds ideologs, ils gronds
moralists, ils gronds predicaturs litterars?
Dante, Manzoni, Tolstoj, Gotthelf,
Brecht? Engaschads e quai betg be «da-
sperapro»! In’autra giada…

Igl ensemble vocal
conta uonn ovras
vocalas spiritualas
che pretendan bia
dallas interpretas e
dils interprets. MAD

